
Annwyl Lywydd, 

Rheol Sefydlog 26C – Deddfau Cydgrynhoi’r Senedd 

Yn ein cyfarfod ar 18 Medi 2023 gwnaethom edrych yn ôl ar ein gwaith craffu ar y Bil Cydgrynhoi 

cyntaf i'w osod gerbron y Senedd, sef Bil yr Amgylchedd Hanesyddol (Cymru). 

Rydym yn ymwybodol o gynlluniau’r Pwyllgor Busnes i adolygu Rheol Sefydlog 26C ar ôl i’r ail Fil 

Cydgrynhoi gael ei ystyried gan y Senedd. Fodd bynnag, mae nifer o faterion yr ydym wedi cytuno i 

dynnu eich sylw atynt ar y pwynt hwn os byddwch yn cytuno bod digon o amser a rhinwedd i 

adolygu ein sylwadau cyn yr adolygiad llawn yn y dyfodol. 

Rheolau Sefydlog 26C.35 a 26C.36 

Rydym yn ymwybodol bod y geiriad yn Rheol Sefydlog 26C.35 yn seiliedig ar y ddarpariaeth debyg 

yn Rheol Sefydlog 26.26 sy'n ymwneud â diwedd trafodion Cyfnod 2 ar Fil Cyhoeddus a gyflwynwyd 

i'r Senedd. Yn achos Biliau Cydgrynhoi, byddwch yn gwybod bod y gofyniad yn Rheol Sefydlog 

26C.36 i'r pwyllgor cyfrifol gyflwyno adroddiad wedi hynny ar ganlyniad Ystyriaeth Fanwl y Pwyllgor 

yn ychwanegiad newydd sy'n benodol i waith craffu'r Senedd ar Filiau Cydgrynhoi. O'r herwydd, 

rydym yn ymwybodol o broblem bosibl gyda'r syniad bod Ystyriaeth Fanwl y Pwyllgor yn cael ei 

chwblhau pan waredir y gwelliant olaf neu bernir bod yr adran / Atodlen olaf wedi'i chytuno o 

ystyried y rhwymedigaeth i gyflwyno adroddiad, a chytunwyd i dynnu eich sylw at hyn. 

Rheolau Sefydlog 26C.36, 26C.39, 26C.40 a 26C.41 

Wrth drafod y materion yr oeddem am eu cynnwys yn ein hadroddiad i'r Senedd ar ganlyniad 

Ystyriaeth Fanwl ein Pwyllgor ac yna chytuno ar ein hadroddiad terfynol (yn unol â Rheol Sefydlog 

26C.36), gwnaethom ystyried posibilrwydd na fyddwn, fel y pwyllgor cyfrifol, yn gallu cytuno'n 

unfrydol ar argymhelliad i'w wneud i'r Senedd ynghylch a ddylai'r Bil fynd ymlaen i Ystyriaeth Fanwl 

gan y Senedd neu i'r Cyfnod Terfynol. 

Rydym yn cydnabod, mewn sefyllfaoedd eraill, os na all Pwyllgor Senedd cyfan gytuno ar fater, y 

caniateir pleidleisio i benderfynu ar y ffordd ymlaen yn unol â Rheol Sefydlog 17.34. Fodd bynnag, 

roeddem yn ymwybodol nad yw'r dewis deuaidd rhwng dau opsiwn penodol yn caniatáu cyfaddawdu 

rhwng safbwyntiau. Roeddem hefyd yn ymwybodol o'r rhyngweithio rhwng Rheolau Sefydlog 26C.39 

i 41 a Rheolau Sefydlog 6.20 a 17.37 (gofynion y bleidlais fwrw).   

Yn ymarferol, nid oedd hyn yn broblem i ni gan fod ein hargymhelliad mewn perthynas â Bil yr 

Amgylchedd Hanesyddol (Cymru) yn unfrydol, ond cytunwyd y byddem yn tynnu'r mater i'ch sylw pe 

baech yn ystyried y dylid adolygu'r cyfuniad o Reolau Sefydlog perthnasol. 

Rheol Sefydlog 26C.42 

Byddwch yn gwybod, os bydd unrhyw Aelod o'r Senedd yn gwrthwynebu argymhelliad y pwyllgor 

cyfrifol a wnaed yn unol â Rheol Sefydlog 26C.36, mae'r Rheolau Sefydlog yn ffordd o alluogi 

cyflwyno a thrafod cynnig sy'n gwrthweithio argymhelliad y pwyllgor cyfrifol (Rheolau Sefydlog 26C.39 

i 26C.42). 

Wrth drafod y materion hyn wrth i ni gwblhau ein hadroddiad i'r Senedd, daethom yn ymwybodol o'r 

amserlenni tyn dan sylw pe bai Aelod o'r Senedd yn dymuno gweithredu. Yn achos Bil yr Amgylchedd 

Hanesyddol (Cymru), pe bai Aelod nad yw’n rhan o’r llywodraeth yn anghytuno â'n hargymhelliad yn 

ein hadroddiad a osodwyd gerbron y Senedd ar 10 Mawrth 2023 ac eisiau trafod cynnig o dan Reol 

Sefydlog 26C.39 neu 26C.40, rydym o’r farn bod angen i'r Aelod fod wedi cyflwyno'r cais i'r Pwyllgor 

Busnes erbyn 14 Mawrth 2023. Unwaith eto, cytunwyd y byddem yn tynnu eich sylw at y mater hwn. 

Rwy'n gobeithio y bydd y sylwadau hyn yn ddefnyddiol ac edrychwn ymlaen at gymryd rhan mewn 

unrhyw adolygiad llawn o Reol Sefydlog 26C yn y dyfodol. 

Yn gywir, 

 

Huw Irranca-Davies 

Cadeirydd 


